
VENDIM 

Nr. 728, datë 28.8.2013 

 

PËR KALIMIN NË PËRGJEGJËSI ADMINISTRIMI, NGA MINISTRIA E EKONOMISË, 

TREGTISË DHE ENERGJETIKËS TE MINISTRIA E PUNËVE TË JASHTME TË 

PASURISË “OFIÇINA E AUTOMJETEVE, TIRANË” 

 

Në mbështetje të nenit 100 të Kushtetutës dhe të neneve 13, 14 e 15, shkronja “c” të ligjit 

nr. 8743, datë 22.2.2003 “Për pronat e paluajtshme të shtetit”, të ndryshuar, me propozimin e 

Ministrit të Ekonomisë, Tregtisë dhe Energjetikës, Këshilli i Ministrave 

 

VENDOSI: 

 

1. Kalimin në përgjegjësi administrimi të pasurisë “Ofiçina e Automjeteve, Tiranë”, me 

sipërfaqe prej 14 502 m2, nga Ministria e Ekonomisë, Tregtisë dhe Energjetikës te Ministria e 

Punëve të Jashtme, sipas planvendosjes së objektit dhe dokumentacionit ligjor të pronës, 

bashkëlidhur këtij vendimi. 

2. Heqjen nga lista e inventarit të pronave në përgjegjësi administrimi të Ministrisë së 

Ekonomisë, Tregtisë dhe Energjetikës, që i bashkëlidhet vendimit nr. 378, datë 12.8.1999 të 

Këshillit të Ministrave “Për kalimin e së drejtës të përfaqësuesit të pronarit për disa objekte, pronë 

publike, organeve të qeverisjes vendore”, të ndryshuar, të pronës “Ofiçina e Automjeteve, Tiranë”, 

sipas përcaktimit të pikës 1 të këtij vendimi. 

3. Ngarkohen Ministria e Ekonomisë, Tregtisë dhe Energjetikës dhe Ministria e Punëve të 

Jashtme për zbatimin e këtij vendimi. 

Ky vendim hyn në fuqi pas botimit në Fletoren Zyrtare. 

 

KRYEMINISTRI 

Sali Berisha 

VENDIM 

Nr. 741, datë 5.9.2013 

 

PËR SHKËMBIMIN E NJË PRONE TRUALL ME SIPËRFAQE 500 M2, BRENDA ZONËS 

KADASTRALE 8518, PLAZH DURRËS DHE PËR NJË NDRYSHIM NË VENDIMIN NR. 

1058, DATË 16.7.2008 TË KËSHILLIT TË MINISTRAVE “PËR MIRATIMIN E LISTËS SË 

INVENTARIT TË PRONAVE TË PALUAJTSHME SHTETËRORE, TË CILAT I KALOJNË 

NË PËRGJEGJËSI ADMINISTRIMI KËSHILLIT TË MINISTRAVE, PËR DREJTORINË E 

SHËRBIMEVE QEVERITARE”, TË NDRYSHUAR 

 

Në mbështetje të nenit 100 të Kushtetutës, të neneve 4, 5, 6, 10, 11, 13 e 14 të ligjit nr. 

8743, datë 22.2.2001 “Për pronat e paluajtshme të shtetit”, dhe të nenit 757 të ligjit nr. 7850, datë 

29.7.1994 “Kodi Civil i Republikës së Shqipërisë”, me propozimin e Kryeministrit, Këshilli i 

Ministrave 

 

VENDOSI: 

 

1. Shkëmbimin e pronës shtetërore, truall, me sipërfaqe 500 (pesëqind) m2, regjistruar me 

numra pasurie 47/51 dhe 47/63, në zonën kadastrale 8518, në përgjegjësi administrimi të Këshillit të 

Ministrave dhe në përdorim të Drejtorisë së Shërbimeve Qeveritare, me pasurinë truall, pronë 

private, me sipërfaqe 500 (pesëqind) m2, regjistruar me numër pasurie 51/21, në zonën kadastrale 

8518, në adresën lagjja 13, plazh Durrës, sipas planvendosjeve dhe kartelave që i bashkëlidhet këtij 

vendimi. 

2. Shkëmbimi i këtyre dy pronave të kryhet pa shpërblim apo kompensim mbi vlerën e tyre. 

3. Shkëmbimi të realizohet nëpërmjet një kontrate shkëmbimi, e cila të nënshkruhet nga 

Drejtoria e Shërbimeve Qeveritare me pronarët e pronës që shkëmbehet. 

4. Pas shkëmbimit, pasuria truall, me sipërfaqe 500 (pesëqind) m2, regjistruar me numër 

pasurie 51/21, në zonën kadastrale 8518, në adresën lagjja 13, plazh Durrës, të përdoret nga 

Drejtoria e Shërbimeve Qeveritare. 

5. Në listën e inventarit të pronave të paluajtshme, bashkëlidhur vendimit nr. 1058 të 

Këshillit të Ministrave, hiqet pjesa e pronës, me numra pasurie 47/51 dhe 47/63 dhe shtohet prona 

me numër pasurie 51/21, të cilat përmenden në pikën 1 të këtij vendimi. 

6. Ngarkohen Drejtoria e Shërbimeve Qeveritare dhe Kryeregjistruesi i Pasurive të 

Paluajtshme të Republikës së Shqipërisë për zbatimin e këtij vendimi. 

Ky vendim hyn në fuqi pas botimit në Fletoren Zyrtare. 

 

KRYEMINISTRI 

Sali Berisha 

VENDIM 

Nr. 752, datë 5.9.2013 

 

PËR SHPRONËSIMIN, PËR INTERES PUBLIK, TË PRONARËVE TË PASURIVE TË 

PALUAJTSHME, PRONË PRIVATE, QË PREKEN NGA ZBATIMI I PROJEKTIT 

“BULEVARDI VERIOR DHE REHABILITIMI I LUMIT TË TIRANËS”, FAZA I, NË 

BASHKINË E TIRANËS 

 

Në mbështetje të nenit 100 të Kushtetutës dhe të neneve 5/1, 20 e 21 të ligjit nr. 8561, datë 

22.12.1999 “Për shpronësimet dhe marrjen në përdorim të përkohshëm të pasurisë, pronë private, 

për interes publik”, me propozimin e Ministrit të Brendshëm, Këshilli i Ministrave 

 

VENDOSI: 

 

1. Shpronësimin, për interes publik, të pronarëve dhe poseduesve të pasurive të paluajtshme, 

pronë private, që preken nga zbatimi i projektit “Bulevardi verior dhe rehabilitimi i lumit të 

Tiranës”, faza I, në favor të Bashkisë së Tiranës. 

2. Pronarët dhe poseduesit e pasurive të paluajtshme, që shpronësohen, të kompensohen në 

vlerë të plotë, sipas masës përkatëse që paraqitet në tabelat bashkëlidhur dhe që janë pjesë përbërëse 

të këtij vendimi, për sipërfaqen 38 642 (tridhjetë e tetë mijë e gjashtëqind e dyzet e dy) m², truall, 

me vlerë të përgjithshme shpronësimi prej 912 622 642 (nëntëqind e dymbëdhjetë milionë e 

gjashtëqind e njëzet e dy mijë e gjashtëqind e dyzet e dy) lekësh, dhe për 204 objekte me vlerë 844 

853 879 (tetëqind e  dyzet e katër milionë e tetëqind e pesëdhjetë e tre mijë e tetëqind e shtatëdhjetë 

e nëntë) lekësh. 

3. Vlera e plotë e shpronësimit prej 1 757 476 521 (një miliard e shtatëqind e pesëdhjetë e 

shtatë milionë e katërqind e shtatëdhjetë e gjashtë mijë e pesëqind e njëzet e një) lekësh, do të 

përballohet nga Bashkia e Tiranës. 

 4. Për objektet informale, pagesat për shpronësim nga Bashkia e Tiranës përfundojnë kur 

poseduesi i objektit/shtesës pa leje i nënshkruan Bashkisë së Tiranës deklaratën, sipas aneksit A të 

këtij vendimi. 

5. Për pasuritë që sipas konfirmimit nga ZVRPP-ja Tiranë, janë në proces të regjistrimit 

fillestar, procedurat e shpronësimit do të ndiqen pas përfundimit të këtij procesi. 

6. Zyra Qendrore e Regjistrimit të Pasurive të Paluajtshme dhe Zyra Vendore e Regjistrimit 

të Pasurive të Paluajtshme Tiranë, brenda 30 (tridhjetë) ditëve nga data e miratimit të këtij vendimi, 

në bashkëpunim me Bashkinë Tiranë, të fillojnë procedurat për hedhjen e trupit të rrugës në hartat 

kadastrale, sipas planimetrisë së shpronësimit, që do t’u vihet në dispozicion nga Bashkia Tiranë, 

dhe të bëjnë kalimin e pronësisë për pasuritë e shpronësuara në favor të Bashkisë së Tiranës. 

7. Zyra Qendrore e Regjistrimit të Pasurive të Paluajtshme dhe Zyra Vendore e Regjistrimit 

të Pasurive të Paluajtshme Tiranë, të pezullojnë të gjitha transaksionet me pasuritë e shpronësuara 

deri në çastin kur do të realizohen procesi i hedhjes së trupit të rrugës në hartat kadastrale dhe 

kalimi i pronësisë për pasuritë e shpronësuara. 

8. Ngarkohet Ministria e Brendshme për njoftimin e këtij vendimi subjekteve, prona e të 

cilëve preket nga shpronësimi, dhe personave të tretë, të drejtat e të cilëve kompensohen për shkak 

të këtij shpronësimi, të cilët mund të ushtrojnë të drejtën e ankimit në gjykatën kompetente vetëm 

lidhur me masën e shpërblimit të caktuar në këtë vendim, brenda 30 (tridhjetë) ditëve nga data e 

marrjes dijeni të këtij vendimi. 

9. Ngarkohen Bashkia e Tiranës,  Ministria e Brendshme, Zyra Qendrore e Regjistrimit të 

Pasurive të Paluajtshme dhe Zyra Vendore e Regjistrimit të Pasurive të Paluajtshme Tiranë për 

zbatimin e këtij vendimi. 

Ky vendim hyn në fuqi menjëherë dhe botohet në Fletoren Zyrtare. 

 

KRYEMINISTRI 

Sali Berisha 

URDHËR 

Nr. 356, datë 4.9.2013 

 

PËR PËRCAKTIMIN E RREGULLAVE TË HOLLËSISHME PËR REGJISTRIN 

KOMBËTAR TË TESTAMENTEVE DHE REGJISTRIN KOMBËTAR TË DËSHMIVE TË 

TRASHËGIMISË 

 

Në mbështetje të nenit 102 pika 4 të Kushtetutës, të nenit 7 pika 2 të ligjit nr. 8678, datë 

14.5.2001 “Për organizimin dhe funksionimin e Ministrisë së Drejtësisë”, të ndryshuar dhe të 

paragrafit të tretë të nenit 70/1 të ligjit nr. 7829, datë 1.6.1994 “Për noterinë”, të ndryshuar, 

 

URDHËROJ: 

 

1. Noterët në të gjithë territorin e Republikës së Shqipërisë përdorin Regjistrin Kombëtar të 

Testamenteve dhe Regjistrin Kombëtar të Dëshmive të Trashëgimisë për regjistrimin respektivisht të 

të gjitha testamenteve, si dhe të dëshmive të trashëgimisë ligjore apo testamentare. 

2. Në formatin letër: 

a) testamentet regjistrohen në regjistrin e testamenteve; 

b) dëshmitë e trashëgimisë regjistrohen në regjistrin e përgjithshëm ku regjistrohen të gjitha 

aktet dhe veprimet noteriale. 

3. Në formatin elektronik Regjistri Kombëtar i Testamenteve dhe Regjistri Kombëtar i 

Dëshmive të Trashëgimisë janë pjesë përbërëse e regjistrit elektronik noterial “Regjistri Noterial 

Shqiptar - RNSH”. 

4. Aksesimi dhe përdorimi i Regjistrit Kombëtar të Testamenteve dhe Regjistrit Kombëtar të 

Dëshmive të Trashëgimisë, bëhet në të njëjtën mënyrë siç përshkruhet në Manualin e Përdoruesit 

“Regjistri Noterial Shqiptar - RNSH ndërfaqja web”, miratuar me urdhër të veçantë të Ministrit të 

Drejtësisë. 

5. Hapat për regjistrimin e një akti “dëshmi trashëgimie” janë të njëjtë me regjistrimin e një 

shërbimi ekzistues noterial në sistemin RNSH si vijon: 

a) regjistrohet një akt/veprimi i ri noterial në sistemin RNSH; 

b) zgjidhet një nga shërbimet për dëshmitë të trashëgimisë, që janë: 

i) lëshimi i dëshmisë së trashëgimisë ligjore; ose 

ii) lëshimi i dëshmisë së trashëgimisë testamentare; 

c) plotësohen të dhënat e aktit në të gjitha rubrikat e parashikuara në sistem, në të njëjtën 

mënyrë si për një akt noterial; 

ç) për të parë të dhënat e regjistrit të dëshmive të trashëgimisë klikohet menuja “Regjistri 

Noterial” dhe pastaj tek futesh tek lista “Regjistri Kombëtar i Dëshmive të Trashëgimisë”. Kërkimi 

në regjistër është i njëjtë me metodën e kërkimit të akteve të tjera noteriale dhe në sistem, për 

Dhomën Kombëtare të Noterisë, shfaqet lista e dëshmive të trashëgimisë të lëshuara nga të gjithë 

noterët në territorin e Republikës së Shqipërisë. 

6. Hapat për regjistrimin e një akti “testament” janë të njëjtë me regjistrimin e një shërbimi 

ekzistues noterial në sistemin RNSH si vijon: 

a) regjistrohet një akt/veprimi i ri noterial në sistemin RNSH; 

b) zgjidhet një nga shërbimet për testamentet, që janë: 

i) testament - depozitim testamenti; 

ii) testament - përpilimi në zyrë; 

iii) testament - përpilimi në shtëpi; 

iv) revokim testamenti deklaratë; ose 

v) procesverbal i çeljes së testamentit; 

c) plotësohen të dhënat e aktit në të gjitha rubrikat e parashikuara në sistem, në të njëjtën 

mënyrë si për një akt noterial. 

7. Afati për hedhjen në regjistrin elektronik të të gjitha testamenteve të 

përpiluara/depozituara përpara hyrjes në fuqi të këtij urdhri, përcaktohet nga Dhoma Kombëtare e 

Noterisë. 

8. Dhoma Kombëtare e Noterisë merr të gjitha masat e nevojshme për njoftimin e këtij 

urdhri të gjithë noterëve, si dhe mbikëqyr mënyrën e zbatimit të tij. 

9. Drejtoria e Përgjithshme e Çështjeve të Drejtësisë në Ministrinë e Drejtësisë të ndjekë 

zbatimin e këtij urdhri, duke ushtruar kontrolle të herëpashershme mbi përdorimin e Regjistrit 

Kombëtar të Testamenteve dhe Regjistrit Kombëtar të Dëshmive të Trashëgimisë. 

10. Ngarkohet Sekretari i Përgjithshëm për njoftimin e këtij urdhri dhe ndjekjen e zbatimit 

të tij. 

Ky urdhër hyn në fuqi menjëherë dhe botohet në Fletoren Zyrtare. 

 

MINISTRI I DREJTËSISË 

Eduard Halimi 

 

 

 

 

 

 

 

 

 



 

Abonimet vjetore për Fletoren Zyrtare mund të bëhen pranë Postës Shqiptare  

ose pranë Qendrës së Botimeve Zyrtare, në adresën: Bulevardi “Gjergj Fishta”,  

mbrapa ish-ekspozitës “Shqipëria Sot”, tel: 04 24 27 007.  

 
 

 

 

 

 

 

 

 

 

 

 

 

 

 

 

 

 

 

 
 
 

 

 

 

 

 

 

 

 

 

 

 

Hyri në shtyp më 9.9.2013 

Doli nga shtypi më 9.9.2013 

 

 Formati: 61x86/8 

 

Shtypshkronja e Qendrës së Botimeve Zyrtare 

Tiranë, 2013 

